
Қашқадарё вилоят адлия бошқармасининг

Жамоат, нодавлат нотижорат ва диний ташкилотлар

бўлими тўғрисида 

НИЗОМ

I. Умумий қоидалар
1. Жамоат, нодавлат нотижорат ва диний ташкилотлар бўлими (кейинги ўринларда Бўлим деб аталади) Қашқадарё вилоят адлия бошқармасининг (бундан буён матнда бошқарма деб юритилади) таркибий бўлинмаси ҳисобланади.

2. Бўлим ўзининг фаолиятида Ўзбекистон Республикасининг Конституцияси ва қонунларига, Ўзбекистон Республикаси Олий Мажлиси палаталарининг қарорларига, Ўзбекистон Республикаси Президентининг фармонлари, қарорлари ва фармойишларига, Ўзбекистон Республикаси Вазирлар Маҳкамасининг қарорлари ва фармойишларига, Ўзбекистон Республикаси Адлия вазирлиги тўғрисидаги ва бошқарма тўғрисидаги Низомга, бошқа қонун ҳужжатларига, Адлия вазирлиги ва бошқарма ҳайъатининг қарорларига, адлия вазирининг, бошқарма бошлиғининг буйруқлари ва фармойишларига, шунингдек мазкур Низомга амал қилади.

II. Бўлимнинг вазифалари ва функциялари

4. Қуйидагилар Бўлимнинг асосий вазифалари ҳисобланади:

нодавлат нотижорат ташкилотлари фаолият кўрсатишининг қонунийлигини, ташкилий-ҳуқуқий асосларини такомиллаштиришни таъминлаш;
рўйхатдан ўтган нодавлат нотижорат ташкилотлари фаолиятида қонун ҳужжатлари талабларига риоя этилиши устидан тизимли мониторинг ўтказиш.
5. Бўлим ўзига юклатилган вазифаларни бажариш учун қуйидаги функцияларни амалга оширади:

нодавлат нотижорат ташкилотларини, шу жумладан жамоат бирлашмалари, диний ташкилотларни давлат рўйхатидан, шунингдек Ўзбекистон Республикаси Адлия вазирлигидан рўйхатдан ўтган республика ҳамда халқаро миқёсидаги нодавлат нотижорат ташкилотларининг ҳудудий бўлимларини ҳисоб рўйхатидан ўтказади;

ўзи томонидан рўйхатдан ўтказилган нодавлат нотижорат ташкилотлари ҳамда диний ташкилотларининг давлат реестрини юритади;

нодавлат нотижорат ташкилотларининг рамзларини давлат рўйхатидан ўтказади ва ўзи томонидан рўйхатдан ўтказилган нодавлат нотижорат ташкилотларининг рамзлари реестрини юритади;

нодавлат нотижорат ташкилотлари томонидан қонун ҳужжатларига, устав фаолиятига, таъсис ҳужжатларига, қайта рўйхатдан ўтказиш ва тугатиш тартибига риоя этилиши устидан назорат қилади;

нодавлат нотижорат ташкилотларига ажратилган маблағлар, грантлар, бошқа молиявий ва моддий ресурслардан оқилона ва мақсадли фойдаланилишини таъминлаш бўйича чора-тадбирлар кўради;

нодавлат нотижорат ташкилотлари фаолият кўрсатишларининг ташкилий-ҳуқуқий асосларини такомиллаштириш бўйича таклифларни ишлаб чиқади;

қонун ҳужжатларини бузаётган ва тақиқланган фаолият билан шуғулланаётган нодавлат нотижорат ташкилотларини аниқлаш мақсадида давлат бошқаруви органлари, маҳаллий давлат ҳокимияти органлари, ҳуқуқни муҳофаза қилувчи органлар билан ўзаро ҳамкорлик қилади;

нодавлат нотижорат ташкилотлари томонидан тадбирлар (конференциялар, семинарлар, тренинглар, йиғилишлар, акциялар ва шу кабилар) ўтказилишини ҳамда улар томонидан босма, аудиовизуал ва бошқа материаллар тайёрланиши ва тарқатилишини келишади;

нодавлат нотижорат ташкилотларининг фаолияти ҳақида, шу жумладан, ажратилган маблағлардан фойдаланилиши ҳақидаги ҳисоботларни қабул қилади;

нодавлат нотижорат ташкилотлари томонидан қонун ҳужжатлари бузилганда, уларнинг фаолиятини тўхтатиб қўйиш ёки уларни тугатиш тўғрисида таклифлар тайёрлайди ва белгиланган тартибда судга кўриб чиқиш учун киритади;

нодавлат нотижорат ташкилотларни Ўзбекистон Республикаси қонунлари ва ўз устави талабларига тўлиқ риоя этишлари масалаларини доимий равишда текшириш ҳамда мониторинг ўтказиш йўли билан назорат қилади, уларга ажратилган маблағларни мақсадли сарфланишини ўрганади;

нодавлат нотижорат ташкилотлари фаолияти билан боғлиқ республика миқёсидаги статистик маълумотларни умумлаштиради ва таҳлил қилади;

нодавлат нотижорат ташкилотларининг фаолиятига доир норматив-ҳуқуқий ҳужжатлар лойиҳалари юзасидан таклифлар ишлаб чиқишда иштирок этади;

ҳисоб рўйхатидан ўтказилган доимий фаолият кўрсатувчи ҳакамлик судлари ва ҳисобга олинган муваққат ҳакамлик судлари бўйича маълумотларни умумлаштиради;

Бўлим фаолиятига оид масалалар бўйича фуқаролар ва ташкилотлардан келиб тушган мурожаатларни кўриб чиқади;

Бўлим фаолияти соҳасидаги масалалар юзасидан ҳуқуқий тарғибот ишларини амалга оширади.

Бўлим қонун ҳужжатларига мувофиқ бошқа вазифа ва функцияларни ҳам амалга ошириши мумкин.

III. Бўлимнинг ҳуқуқлари ва жавобгарлиги

6. Бўлим ўз зиммасига юклатилган вазифалар ва функцияларни бажариш учун қуйидаги ҳуқуқларга эга:

давлат бошқаруви органлари, маҳаллий давлат ҳокимияти органлари, ҳуқуқни муҳофаза қилувчи ва назорат тузилмалари, шу жумладан, прокуратура органлари, бошқа ташкилотлардан, шунингдек уларнинг мансабдор шахсларидан уларнинг ваколатига кирувчи масалалалар юзасидан ҳужжатларни, статистика ва бошқа маълумотларни, таҳлилий материалларни, хулосалар ва бошқа ахборотларни сўраш, талаб қилиш ва олиш;

қонунчиликни ва ҳуқуқни қўллаш амалиётини такомиллаштириш масалалари бўйича белгиланган тартибда Адлия вазирлигига таклифлар киритиш;

нодавлат нотижорат ташкилотлари томонидан қонун ҳужжатлари ва таъсис ҳужжатларига риоя қилиниши, шунингдек уларга ажратилган маблағлардан мақсадли фойдаланишини текшириш, улардан тегишли ҳужжатлар ва маълумотлар тақдим этишларини талаб қилиш, кўрсатиб ўтилган ташкилотларнинг раҳбарларига аниқланган камчиликларни бартараф этиш тўғрисида белгиланган муддатларда бажарилиши мажбурий бўлган тақдимномалар киритиш, таъсис ҳужжатларини ва қонун ҳужжатларини бузганлиги учун мансабдор шахсларни белгиланган жавобгарликка тортиш учун, шунингдек уларнинг айби билан давлатга ёки ташкилотга етказилган моддий зарарни қоплаш бўйича юқори турувчи органларга ёки судга мурожаат қилиш;

нодавлат нотижорат ташкилотлари томонидан ўтказиладиган тадбирларда (конференциялар, семинарлар, тренинглар, йиғилишлар, акциялар ва шу кабиларда) иштирок этиш;

тегишли давлат органлари ва муассасаларидан нодавлат нотижорат ташкилотларни тугатиш бўйича тартиб-таомилни амалга ошириш учун зарур бўлган маълумотларни сўраш;

давлат бошқаруви органлари, маҳаллий давлат ҳокимият органлари, ҳуқуқни муҳофаза қилувчи ва назорат тузилмалари, шу жумладан прокуратура органлари, бошқа ташкилотлар, шунингдек мансабдор шахслар томонидан қонун ҳужжатлари нормалари тўғри ва бир хилда қўлланилиши бўйича ишларнинг ҳолатини ўрганиш. Ўрганиш натижалари бўйича тегишли органлар раҳбарларига Ўзбекистон Республикаси қонун ҳужжатлари нормаларини лозим даражада қўллаш тўғрисида тақдимномалар киритиш;

ҳуқуқни қўллаш фаолиятини назорат қилиш натижалари бўйича ахборот-таҳлилий материалларини юқори турувчи давлат органларига кўриб чиқиш учун тақдим этиш;

нодавлат нотижорат ташкилотларнинг қонун ҳужжатлари ва устави талабларига риоя этилиши юзасидан уларнинг ходимлари ва аъзоларидан тушунтиришлар олиш;

нодавлат нотижорат ташкилотлардан ўз фаолиятини уставда белгиланган вазифаларга мувофиқ олиб борилишини аниқлаш ва бошқа мақсадларда зарур тегишли ҳужжат ва маълумотлар талаб қилиб олиш;

Бўлим қонун ҳужжатларига мувофиқ бошқа ҳуқуқларга ҳам эга бўлиши мумкин.

7. Бўлим ўзига юклатилган вазифаларнинг самарали бажарилиши учун жавобгардир.

IV. Бўлим фаолиятини ташкил қилиш

8. Бўлимнинг раҳбарлигини вазир томонидан лавозимга тайинланадиган ва лавозимдан озод қилинадиган Бўлим бошлиғи амалга оширади. Бўлимнинг бошқа ходимлари бошқарма бошлиғи томонидан лавозимга тайинланадилар ва лавозимидан озод қилинадилар.

9. Бўлим бошлиғи:

Бўлим фаолиятига умумий раҳбарликни амалга оширади, бўлим ишларини ташкиллаштиради, йўналтиради ва назорат қилади;

бўлимга юклатилган вазифа ва функцияларнинг бажарилиши учун шахсан жавоб беради;

бўлим фаолиятини мувофиқлаштиради, бўлим ходимлари ўртасида вазифаларни тақсимлайди ва функционал вазифалар, аниқ топшириқларнинг бажарилиши учун ҳар бир ходимнинг жавобгарлик доирасини белгилайди;

вазирлик раҳбарияти топшириқлари, фармойишлари, буйруқлари ҳамда бошқарма бошлиғининг буйруқлари ва кўрсатмаларининг ходимлар томонидан бажарилишини текширади, ҳужжатларнинг ўз вақтида ижро этилишини назорат қилади;

бошқарма раҳбариятига ходимларни рағбатлантириш, интизомий жавобгарликка тортиш тўғрисида таклифлар киритади;

бўлим таркибини ҳамда фаолиятини такомиллаштириш бўйича таклифлар тайёрлайди, бошқарма фаолиятига оид муҳим масалалар ҳақида бошқарма бошлиғи ва унинг ўринбосарларига мунтазам равишда ахборот беради;

бўлим фаолиятига дахлдор масалаларни муҳокама қилиш, тегишли дастурлар, режалар ва бошқа топшириқларнинг бажарилишини назорат қилиш учун бўлим ходимлари иштирокида тезкор йиғилишлар ўтказади;

бўлим ходимларидан меҳнат интизомини бузганлик, юклатилган вазифаларни ўз вақтида ёки лозим даражада бажармаганлик ҳолатлари юзасидан тушунтиришлар олади;
Бошқарма бошлиғи топшириғига мувофиқ Бўлимга бошқа вазифалар ҳам юклатилиши мумкин.

11. Бўлим ходимлари ўз фаолиятини бошқарма бошлиғи билан келишилган ва тасдиқланган мансаб йўриқномаларига мувофиқ амалга оширадилар.
12. Ўзларининг хизмат вазифаларини бажариш вақтида юклатилган ваколатлар доирасидан четга чиққанликлари, шунингдек қонунга хилоф ҳаракатлар ёки ҳаракатсизлиги, хизмат вазифаларини бажармаганликлари ёхуд лозим даражада бажармаганликлари ҳамда адлия органлари ва муассасалари ходимларининг касб этикаси қоидаларини бузганликлари учун Бошқарма ходимлари қонунчиликда белгиланган тартибда жавобгарликка тортиладилар.

